
Shri Artatrana Parayana Stotram

શ્રી આર્તત્રાણપરાયણસ્તોત્રમ્

વાત્સલ્યાદભયપ્રદાનસમયાદાર્તાર્તિ  નિર્વાપણા-
દૌદાર્યાદઘશોષણાદગણિતશ્રેયઃપદપ્રાપણાત્ ।

સેવ્યઃ શ્રીપતિરેક એવ જગતાં સન્ત્યત્ર ષટ્ સાક્ષિણઃ
પ્રહ્લાદશ્ચ વિભીષણશ્ચ કરિરાટ્ પાઞ્ચાલ્યહલ્યા ધ્રુવઃ ॥ ૧॥

પ્રહ્લાદ પ્રભુરસ્તિ ચેત્તવ હરિઃ સર્વત્ર મે દર્શય
સ્તમ્ભે ચેત્યવદદ્ધિરણ્યકશિપુસ્તત્રાવિરાસીદ્ધરિઃ ।

વક્ષસ્તસ્ય વિદારયન્નિજનખૈર્વાત્સલ્યમાવેદયન્
આર્તત્રાણપરાયણઃ સ ભગવાન્નારાયણો મે ગતિઃ ॥ ૨॥

શ્રીરામોઽત્ર વિભીષણોઽયમનઘો રક્ષોભયાદાગતઃ
સુગ્રીવાનય પાલયામિ કૃપયા પૌલસ્ત્યમપ્યાગતમ્ ।

ઇત્યુક્ત્વાભયમસ્ય સર્વવિદિતો યો રાઘવો દત્તવાન્
આર્તત્રાણપરાયણઃ સ ભગવાન્નારાયણો મે ગતિઃ ॥ ૩॥

નક્રગ્રસ્તપદં સમુદ્ધૃતકરં બ્રહ્મેશદેવેશ્વરાઃ
પાન્ત્વિત્યાર્તરવં નિશમ્ય કરિણં દેવેષ્વશક્તેષ્વપિ ।

મા ભૈષીરિતિ યો રરક્ષ મકરાચ્ચક્રેણ તં સહરન્
આર્તત્રાણપરાયણઃ સ ભગવાન્નારાયણો મે ગતિઃ ॥ ૪॥

હા કૃષ્ણાચ્યુત હા કૃપાજલનિધે હા પાણ્ડવાનાં સખે
ક્વાસિ ક્વાસિ સુયોધનાદ્યપહૃતાં હા રક્ષ માં દ્રૌપદીમ્ । (સુયોધનાદવગતાં)

ઇત્યુક્તેઽક્ષયવસ્ત્રસંવૃતતનું યોઽરક્ષદર્ધક્ષણા- (વસ્ત્રરક્ષિતતનું યોઽરક્ષદાપદ્ગણાદ્-)
દાર્તત્રાણપરાયણઃ સ ભગવાન્નારાયણો મે ગતિઃ ॥ ૫॥

યત્પાદાબ્જનખોદકં ત્રિજગતાં પાપૌઘવિચ્છેદનં
યન્નામામૃતપૂરમસ્તુ પિબતાં સંસારસન્તારકમ્ ।

પાષાણોઽપિ યદઙ્ઘ્રિતો  મુનિવ ધૂ રૂપં પરં પ્રાપ્તવાન્
આર્તત્રાણપરાયણઃ સ ભગવાન્નારાયણો મે ગતિઃ ॥ ૬॥

પિત્રા ભ્રાતરમુત્તમાસનગતં ભક્તોત્તમઃ સ ધ્રુવો
દૃષ્ટ્વા તત્સમમારુરુક્ષુરુદિતો માત્રાવમાનં ગતઃ ।

યં ગત્વા શરણં જગામ તપસા હેમાદ્રિસિંહાસનં 
હ્યાર્તત્રાણપરાયણઃ સ ભગવાન્નારાયણો મે ગતિઃ ॥ ૭॥

યોઽરક્ષદ્વસનાદિભિર્વિરહિતં   વિપ્રં કુચેલાભિધં
દીનં દીનચકોરપાલનવિધુઃ શ્રીશઙ્ખચક્રોજ્જ્વલઃ ।

યજ્જીર્ણામ્બરમુષ્ટિમેયપૃથુકાનાદાય ભુક્ત્વા ક્ષણાત્
આર્તત્રાણપરાયણઃ સ ભગવાન્નારાયણો મે ગતિઃ ॥ ૮॥

યં કલ્યાણગુણાભિરામમમલં શાસ્ત્રાણિ સઞ્ચક્ષતે ।
યસ્મિન્ યોગયુતે પ્રતિષ્ઠિતમિદં વિશ્વં વદન્ત્યાગમાઃ ।

યો યોગીન્દ્રમનઃસરોરુહતમઃપ્રધ્વંસને ભાનુમાન્
આર્તત્રાણપરાયણઃ સ ભગવાન્નારાયણો મે ગતિઃ ॥ ૨॥

યોઽત્રાસીદરવિન્દગર્ભજનુષં બ્રહ્માણમાર્તિં  ગતં
ભીતં કૈટભરાક્ષસેન મધુના કલ્પાન્તકાલે મહાન્ ।

હત્વા તૌ મધુકૈટભૌ રણમુખે ભક્તાર્તિસંશોષણાત્ 
આર્તત્રાણપરાયણઃ સ ભગવાન્નારાયણો મે ગતિઃ ॥ ૧૦॥

યન્નામસ્મરણાદઘૌઘરહિતો વિપ્રઃ પુરાજામિલઃ
પ્રાયાન્મુક્તિમશેષતો વિરહિતઃ સંસારદાવાનલાત્ ।

સોઽયં ભાગવતોત્તમાવન ઇતિ પ્રાપ્તપ્રતિષ્ઠોઽચિરાત્
આર્તત્રાણપરાયણઃ સ ભગવાન્નારાયણો મે ગતિઃ ॥ ૧૧॥

કાવેરીહૃદયાભિરામપુલિને પુણ્યે જગન્મણ્ડલે
ચન્દ્રાર્કાખ્યસરિત્તટીપરિસરે ધાત્રા સમારાધિતે ।

શ્રીરઙ્ગે  ભુજગેન્દ્રભોગશયને શેતે સદા યઃ પુમાન્
આર્તત્રાણપરાયણઃ સ ભગવાન્નારાયણો મે ગતિઃ ॥ ૧૨॥

વક્ત્રેન્દુદ્યુતિમણ્ડિતાબ્જનયનો ગણ્ડોલ્લસત્કુણ્ડલઃ
શ્રીવત્સોરુમણિશ્રિયાપ્તહૃદયઃ સ્વર્ણામ્બરો યો ભુજૈઃ ।

શઙ્ખં ચક્રગદાભયાનિ બિભૃતે પદ્માઙ્ઘ્રિરત્યુન્નતો
હ્યાર્તત્રાણપરાયણઃ સ ભગવાન્નારાયણો મે ગતિઃ ॥ ૧૩॥

કર્મબ્રહ્મનિદાનવેદનિકરં હૃત્વા મહીમણ્ડલં

ત્યક્ત્વા નિર્મિતમન્દિરોઽભવદથો   મધ્યેમહાસાગરમ્ ।
હન્તું સોમકનાનકં તમસુરં મત્સ્યસ્વરૂપં દધા-

વાર્તત્રાણપરાયણઃ સ ભગવાન્નારાયણો મે ગતિઃ ॥ ૧૪॥
કૃત્વા  મન્દરનામકં ગિરિવરં મન્થાનદણ્ડં પુરા
ક્ષીરાબ્ધૌ મથનં ચિતેનુરધિકં સર્વેઽપિ દેવાસુરાઃ ।

મજ્જન્તં નગમુદ્દિધીર્ષુરભવદ્યઃ કચ્છપાકારવાન્
આર્તત્રાણપરાયણઃ સ ભગવાન્નારાયણો મે ગતિઃ ॥ ૧૫॥

ભૂલોકં પ્રલયે મહાર્ણવજલે તાન્તં નિતાન્તં ચિરં
બ્રહ્માદ્યૈરખિલૈરશક્યમમરૈર્ધર્તું મહોપદ્રવે ।

વારાહી તનુરત્ર ધર્તુમનસા યેનાસ્થિતા લીલયા
હ્યાર્તત્રાણપરાયણઃ સ ભગવાન્નારાયણો મે ગતિઃ ॥ ૧૬॥

missing in the manuscript ॥ ૧૭॥
સ્વારાજ્યે બલિચક્રવર્ત્યપહૃતે દારિદ્ર્યસમ્પીડિતૈ
રિન્દ્રાદ્યૈરમરૈરશેષમુનિભિઃ સંસ્તુત્ય સમ્પ્રાર્થિતઃ   ।

તાનેતાન્ સફલાન્ વિધાતુમખિલાન્ યો વામનાકારવાન્
આર્તત્રાણપરાયણઃ સ ભગવાન્નારાયણો મે ગતિઃ ॥ ૧૮॥

કર્મબ્રહ્મવિચારદક્ષમનસો ધર્માર્થકામેષુ ચ ।
પ્રોત્સાહં નિતરામસક્તમનસઃ કુર્વન્તિ યે બ્રાહ્મણાઃ ।

ઇત્વા ક્ષત્ત્રમપાલયદ્ દ્વિજવરાન્ યો ભાર્ગવાકારવાન્
આર્તત્રાણપરાયણઃ સ ભગવાન્નારાયણો મે ગતિઃ ॥ ૧૯॥

ઇન્દ્રાદીનમરાંસ્તથા મુનિવરાન્ યો રાવણો બાધતે
ભાગાન્ હન્તિ તથૈવ યો દિવિષદામાગ્નેયાગાદિષુ ।

જિત્વા તં સકલાંશ્ચ રક્ષિતુમના યો રામરૂપં દધા-
વાર્તત્રાણપરાયણઃ સ ભગવાન્નારાયણો મે ગતિઃ ॥ ૨૦॥

ગોપાલાનતિપામરાનવિદુષો માયાવૃતાન્ રક્ષિતું
યઃ પ્રાપાનકદુન્દુભેશ્ચ સદને શ્રીકૃષ્ણરૂપં હરિઃ ।

તજ્જ્યેષ્ઠો બલરામ ઇત્યજનિ યો હ્યન્વર્થનામા મહાન્
આર્તત્રાણપરાયણઃ સ ભગવાન્નારયણો મે ગતિઃ ॥ ૨૧॥

ઇન્દ્રાદીનમરાંસ્તથા મુનિવરાન્ સમ્પીડિતાન્ રાક્ષસૈ-

સ્ત્રાતું મન્ત્રગુરૂપદેશવિધિના ભૂતાનિ સમ્મોહયન્ ।
નિત્યં ધર્મપરાયણઃ સ્વયમપિ શ્રીબૌદ્ધરૂપં દધા-

વાર્તત્રાણપરાયણઃ સ ભગવાન્નારાયણો મે ગતિઃ ॥ ૨૨॥
વર્ણાચારવિવર્જિતે   કલિયુગે દુષ્ટસ્વભાવૈર્જનૈ-

ગર્વેણોદ્ધતમાનસૈર્મુનિગણાન્ સમ્પીડ્યમાનાંસ્તથા ।
ત્રાતું કલ્ક્યવતારમાપ ભગવાન્ યઃ સર્વસાક્ષી પુમાન્
આર્તત્રાણપરાયણઃ સ ભગવન્નારાયણો મે ગતિઃ ॥ ૨૩॥

શૈલારાતિનિયુક્તભીષણમહાકાદમ્બિનીમણ્ડલે
રુદ્ધ્વા ખં વિદિશો દિશોઽશનિશિલાસારાન્ ભૃશં વર્ષતિ ।

યોઽરક્ષદ્વ્રજગોકુલં કરતલેનોદ્ધૃત્ય ગોવર્ધનં
હ્યાતત્રાણપરાયણઃ સ ભગવાન્નારાયણો મે ગતિઃ ॥ ૨૪॥

કારાવેશ્મનિ ભીમવિક્રમજરાસન્ધેન બન્દીકૃતાન્
ભૂપાલાનખિલાનનન્યગતિકાન્ વિજ્ઞપિતસ્વવ્યથાન્ ।

બન્ધાન્મોચયિતું પ્રભઞ્જનભુવા યોઽજીઘનત્તં સમિ-
ત્યાર્તત્રાણપરાયણઃ સ ભગવાન્નારાયણો મે ગતિઃ ॥ ૨૫॥

ક્ષુત્તૃષ્ણાર્તસહસ્રયોગિસહિતં દુર્વાસસં ક્રોધિનં
દ્રૌપદ્યા વિઘસાણુમભ્યવહરન્ શાકં સ્વહસ્તાર્પિતમ્   ।

તૃપ્ત્યાતર્પયદાત્મનોઽસ્ય જગતસ્તૃપ્તિં  સમાવેદયન્
આર્તત્રાણપરાણઃ સ ભગવાન્નારાયણો મે ગતિઃ ॥ ૨૬॥

સીતાયા અપચારિણં હરિહરબ્રહ્માદિભિર્દુર્ગ્રહં
બાણેનાભિહતં નિજેન પુનરપ્યાયાતમઙ્ઘ્રિદ્વયમ્  ।

કાકાકારનિશાચરં કરુણયારક્ષદ્વિપન્નં ભયા-
દાર્તત્રાણપરાયણઃ સ ભગવાન્નારાયણો મે ગતિઃ ॥ ૨૭॥

વાલિપ્રાપ્તકલત્રરાજ્યવિભવં દીનં કુશં નિર્દશં
સુગ્રીવં સ્વપદગ્રહૈકશરણં કૃત્વા  કટાક્ષાસ્પદમ્ ।

તદ્દુઃખાન્યહિતે  સરોષમકરોદ્યઃ સ્વપ્રતિજ્ઞાબલાત્
આર્તત્રાણપરાયણઃ સ ભગવાન્નારાયણો મે ગતિઃ ॥ ૨૮॥

શૂદ્રે ઘોરતપસ્સમાચરતિ તદ્દોષેણ મૃત્યું ગતે
કસ્મિંશ્ચિત્   પૃથુકે તદીયજનનીપિત્રોર્મહાદુઃખયોઃ ।

હત્વા શૂ દ્રશિરો મૃતસ્ય ચ શિશોઃ પ્રાણાન્ પુનર્યોઽદદાત્

આર્તત્રાણપરાયણઃ સ ભગવાન્નારાયણો મે ગતિઃ ॥ ૨૯॥
યસ્માદ્રક્તપિપીલિકાદિરચનાદેવેશપર્યન્તકં
યો રક્ષત્યખિલં ચરાચરમિદં નિત્યં જગન્નિર્મિતમ્   ।

કર્મબ્રહ્મવિચારદક્ષમનસામૈક્યેન યો રક્ષિતા
હ્યાર્તત્રાણપરાયણઃ સ ભગવાન્નારાયણો મે ગતિઃ ॥ ૩૦॥

તત્સૃષ્ટ્વા તદનુપ્રવિશ્ય સદભૂત્ત્યચ્ચાભવદ્યઃ પુમાન્
એષા હ્યેવ મુખાચ્છ્રુતિશ્ચ  સકલા યં બોધયત્યાદરાત્ ।

યો ગૃહ્ણાતિ યથોર્ણનાભિરુદરે સર્વં જગન્નિર્મિતં 
હ્યાર્તત્રાણપરાયણઃ સ ભગવાન્નારાયણો મે ગતિઃ ॥ ૩૧॥

સત્યં જ્ઞાનમનન્તમાદિસકલશ્રુત્યર્થમીમાંસયા
સત્યોઽહં ચિદહં (તથાન્તરહિતો) બ્રહ્માસ્મ્યહં સર્વદા ।

એવં વૃત્તિભિરર્દિતાનવિદુષો   યો બોધયત્યાખ્યયા
હ્યાર્તત્રાણપરાયણઃ સ ભગવાન્નારાયણો મે ગતિઃ ॥ ૩૨॥

ચિદ્રૂપી ચ સમસ્તભેદરહિતો યશ્ચાભવન્નિર્મમો-
યઃ સ્થૂલાદિશરીરબન્ધરહિતો યઃ સત્યરૂપઃ સદા ।

કર્તું સ્વીયમુપાસકં ફલયુતં યઃ કલ્પિતાકારવાન્
આર્તત્રાણપરાયણઃ સ ભગવાન્નારાયણો મે ગતિઃ ॥ ૩૩॥

શબ્દાત્ સર્પમૃતિસ્તથા ગજમૃતિઃ સ્પર્શાત્તથા રૂપતો
નષ્ટોઽભૂચ્છલભસ્તથૈવ રસતો મત્સ્યાશ્ચ ગન્ધાદલિઃ ।

સર્વૈઃ સ્વૈર્વિષયૈર્નિપીડિતતનૂન્     યઃ પાલયત્યાશ્રિતાન્
આર્તત્રાણપરાયણઃ સ ભગવાન્નારાયણો મે ગતિઃ ॥ ૩૪॥

ભૂલોકાદિસમસ્તલોકનિચયં કૃત્વાગજાતં  તનોઃ
સ્વીયાયાઃ સકલં ચરાચરમિદં પાદાદિશીર્ષાન્તકમ્ ।

યો બ્રહ્માણ્ડસમષ્ટિરૂપતનુભૃદ્વૈરાજનામા બભા-
વાર્તત્રાણપરાયણઃ સ ભગવાન્નારાયણો મે ગતિઃ ॥ ૩૫॥

શ્રોત્રત્વાસનાદિધીન્દ્રિયચયો વાગાદિકર્મેન્દ્રિય-
સ્તોમઃ પ્રાણચયશ્ચ સપ્તદશકં લિઙ્ગં  મનો ધીરપિ ।

તાદૃગ્લિઙ્ગસમષ્ટિરૂપતનુમાન્  હૈરણ્યગર્ભો બભૂ-
વાર્તત્રાણપરાયણઃ સ ભગવાન્નારાયણો મે ગતિઃ ॥ ૩૬॥

અવ્યક્તં પ્રકૃતિઃ  પ્રધાનમપિ ચાવિદ્યા ચ માયા તથા-
નિર્વાચ્યા ગુરુમૂર્તિરાદિરહિતા   ચિચ્છક્તિરિત્યુચ્યતે ।

તાદૃગ્ઘેતુસમષ્ટિરૂપતનુભૃત્ સર્વેશ્વરો યો બભૂ-
વાર્તત્રાણપરાયણઃ સ ભગવાન્નારાયણો મે ગતિઃ ॥ ૩૭॥

એકો દીવ્યતિ યશ્ચરાચરજગદ્ગૂઢોઽખિલવ્યાપક-
શ્ચાન્તર્યામિતયા સ્થિતશ્ચ જગતાં યઃ કર્મણામીશ્વરઃ ।

આવાસો નિખિલસ્ય પશ્યતિ ચ વિદ્યઃ કેવલો નિર્ગુણ-

શ્ચાર્તન્ત્રાણપરાયણઃ સ ભગવાન્નારાયણો મેં ગતિઃ ॥ ૩૮॥
યો દેવો નિજમાયયા જગદિદં નિર્માય સમ્પોષયન્
અન્તે સ્વાત્મનિ સન્દધાતિ નિતરામાનન્દપૂર્ણો હરિઃ ।

સત્યાત્મા વિભુરાદિમધ્યરહિતો ગમ્ભીરકર્મા મહાન્
આર્તત્રાણપરાયણઃ સ ભગવાન્નારાયણો મે ગતિઃ ॥ ૩૯॥

સર્વાત્માનમજં ચિદમ્બરપરિજ્ઞેયં મનોઽગોચરં
વાગર્વાચિ ગતં જરાકૃતિતનું  ચૈતન્યસમ્પાદકમ્ ।

એકં નૈકવિધસ્વરૂપમમલં યં વેદ પઙ્કેજભૂ-
રાર્તત્રાણપરાયણઃ સ ભગવાન્નારાયણો મે ગતિઃ ॥ ૪૦॥

નિર્ભેદ નિરુપદ્રવં નિરુપમં નિર્વાણદં નિર્મલં
નિષ્કમ્પં નિરુપાધિકં નિરશનં નિત્યામૃતોદ્દાયકમ્ ।

નિર્વેલં નિરતોદયં નિરુદયં યં વેદ દુર્ગાધિરાટ્-
આર્તત્રાણપરાયણઃ સ ભગવાન્નારાયણો મે ગતિઃ ॥ ૪૧॥

સત્યં જ્યોતિરનાદિ યઞ્ચ કલયન્નાત્મન્યજસ્ત્રં જગ-
ન્નિર્દ્વૈતો વિચચાર ચારણગણૈઃ સંસ્તૂયમાનઃ શુકઃ ।

લોકો બુદ્બુદતૌલ્યમેતિ કિલ યત્રામ્ભોનિધૌ ચાઞ્ચલન્
આર્તત્રાણપરાયણઃ સ ભગવાન્નારાયણો મે ગતિઃ ॥ ૪૨॥

નદ્યઃ સ્યન્દનસંયુતા જલનિધૌ સ્વે નામરૂપે યથા
સન્ત્યજ્યૈક્યમુપાગતાશ્ચ સકલાસ્તદ્વત્ પુમાન્ બ્રહ્મવિત્ ।

રૂપં નામ વિહાય પૂર્ણતનુમન્નરાયણૈક્યં ગત-
શ્ચાર્તત્રાણપરાયણઃ સ ભગવાન્નારાયણો મે ગતિઃ ॥ ૪૩॥

બ્રંહિષ્ઠાદિપિપીલિકાન્તહૃદયે યા પ્રીતિરાસ્તે સદા
સૈષાર્ધોઽભિમતઃ સમસ્તવિદુષામાદ્યસ્ય વાક્યસ્ય ચ ।

સૈષાનન્દલવો હિ યસ્ય મહતો નારાયણસ્ય પ્રભો-
રાર્તત્રાણપરાયણઃ સ ભગવાન્નારાયણો મે ગતિઃ ॥ ૪૪॥

આદિત્યાદિચતુર્મુખાન્તહૃદયે યા પ્રીતિરાસ્તે સદા
સૈષાર્ધોઽભિમતઃ સમસ્તવિદુષાં મધ્યસ્થવાક્યસ્ય ચ ।

અન્ત્યાત્ત્વૈક્યપદી દદૌ સપદિ યા નારાયણૈક્યં તયો-
રાર્તત્રાણપરાયણઃ સ ભગવાન્દારાયણો મે ગતિઃ ॥ ૪૫॥

યેનાઘ્રાણનિરીક્ષણગ્રહણધીર્વાગ્વ્યાકૃતિર્યેન  ચ
સ્વાદ્વસ્વાદ્વિતિ યેન વિન્દતિ ચ તત્પ્રજ્ઞાનમિત્યુચ્યતે ।

પ્રજ્ઞાનં મયિ તાદૃશં વિજયતે યસ્ય સ્વરૂપં વિભો-
રાર્તત્રાણપરાયણઃ સ ભગવાન્નારાયણો મે ગતિઃ ॥ ૪૬॥

યચ્ચૈતન્યમશેષદેવનિચયે સર્વેષુ મર્ત્યેષ્વપિ
પ્રાણિષ્વદ્ય ગવાદિષુ પ્રકટિતં બ્રહ્મેતિ તત્રોચ્યતે ।

તાદૃબ્રહ્મ વિરાજતે મયિ સદા યસ્યૈવ ધામ પ્રભો-
રાર્તત્રાણપરાયણઃ સ ભગવાન્નારાયણો મે ગતિઃ ॥ ૪૭॥

વિદ્યાર્હે પરિપૂર્ણમત્ર નિવસન્ દેવઃ પરાત્માભિતો
બુદ્ધેઃ સાક્ષિતયા સ્ફુરન્નહમિતિ જ્ઞેયઃ સદા પ્રોચ્યતે ।

સોઽયં તાદૃગહં બભૂવ સતતં યસ્યૈવ ચાંશઃ પ્રભો-
રાર્તત્રાણપરાયણઃ સ ભગવાન્નારાયણો મે ગતિઃ ॥ ૪૮॥

સર્વત્ર સ્વયમેવ પૂર્ણતનુમાન્ દેવઃ પરાત્મા વિભુઃ
સર્વૈર્બ્રહ્મવિદાં ગણૈઃ સુમનસાં બ્રહ્મેતિ સંવર્ણ્યતે ।

તદ્બ્રહ્માહમિતિ પ્રમાસ્મિ વદતો યઃ સ્વાનુભૂતિં  દદા-
વાર્તત્રાણપરાયણઃ સ ભગવાન્નારાયણો મે ગતિઃ ॥ ૪૯॥

એકં વાસ્ત્વિતરેણ શૂન્યમભિતઃ સન્ત્યક્તનામ સ્વયં
રૂપેણાપિ વિવર્જિતં   યદભવત્તત્ત્વમ્પદાર્થં વિદુઃ ।

શ્રીનારાયણમૂર્તિરેવ   ભગવાન્ યત્તત્પદાર્થશ્રુતા-
વાર્તત્રાણપરાયણઃ સ ભગવાન્નારાયણો મે ગતિઃ ॥ ૫૦॥

શ્રોતુઃ શિષ્યજનાદપીન્દ્રિયચયાદ્દેહત્રયાચ્ચાપિ ય-
દ્વસ્ત્વેકં નિતરાં વિલક્ષણમહો તત્ત્વમ્પદાર્થં વિદુઃ ।

તાદૃક્ ત્વં તદસીતિ દેશિકગિરા પ્રાપ્નોતિ યેનૈકતા-
માર્તત્રાણપરાયણઃ સ ભગવાન્નારાયણો મે ગતિઃ ॥ ૫૧॥

નિત્યં વસ્તુ વિરાજતે સ્વયમહો સ્વસ્યાપરોક્ષં સદા
સાક્ષી સ્વીયતનોશ્ચ સર્વવિબુધૈઃ સોઽયં તદાત્મોચ્યતે ।

આત્મા યોઽયમભૂતપૂર્વમહિમા યસ્યૈવ લેશઃ સ્ફુરન્
આર્તત્રાણપરાયણઃ સ ભગવાન્નારાયણો મે ગતિઃ ॥ ૫૨॥

આત્મા યસ્તુ વિરાજતેઽસ્ય જગતો દૃશ્યસ્ય સર્વસ્ય ચ
સ્થિત્વા સાક્ષિતયા ચકાસ્તિ તમિમં બ્રહ્મેતિ સર્વે વિદુઃ ।

બ્રહ્માત્માયમિતિ પ્રસન્નહૃદયે નારાયણાત્મા બભા-
વાર્તત્રાણપરાયણઃ સ ભગવાન્નારાયણો મે ગતિઃ ॥ ૫૩॥

ચિદ્રૂપો મધુશાસનો મધુહરો માયાતિગો નિર્ગુણો
સન્તો વિશ્વપરઃ પુરાણપુરુષો નિત્યોદિતો નિર્મલઃ ।

નિત્યાનન્દવપુર્ભવન્ ભવહરો યો વાસુદેવઃ પુમાન્-
આર્તત્રાણપરાયણઃ સ ભગવાન્નારાયણો મે ગતિઃ ॥ ૫૪॥

આર્તત્રાણપરાયણસ્તવમિમં ધર્માદિમોક્ષપ્રદં
વ્યાસાચાર્યકૃતં પરં શુભકરં સર્વાઘવિધ્વંસનમ્ ।

નિત્યં યઃ પઠતિ પ્રભાતસમયે શ‍ૃણ્વન્નરો ભક્તિમાન્
શ્રીવૈકુણ્ઠપદં સ યાતિ વિમલં યોગીન્દ્રલભ્યં પદમ્ ॥ ૫૫॥

ઇતિ શ્રી આર્તત્રાણપરાયણસ્તોત્રં સમ્પૂર્ણમ્ ।

